
Il‑Kumitat Permanenti dwar il-Ħatriet Pubbliċi ltaqa’ fil‑Kamra tal‑Kumitati Numru 3 fil‑binja tal‑Parlament, il‑Belt Valletta, fid-9.32 a.m.

L‑Onor. Edward Zammit Lewis, President tal-Kumitat, ippresieda.

PREŻENTI

Il-Membri tal-Kumitat li kienu preżenti għal-laqgħa kienu l-Onor. Clayton Bartolo u l-Onor. Carmelo Mifsud Bonnici.

Preżenti wkoll għall-Kumitat kien hemm l-Onor. Clifton Grima, l-Onor. Silvio Grixti u l-Onor. Karl Gouder.


MINUTI

Il-Minuti tal-Laqgħa Nru 4, li saret fil-5 ta’ Lulju 2018, ġew ikkonfermati.


SMIGĦ FIR-RIGWARD TAN-NOMINI TA’ AMBAXXATURI TA’ MALTA

Nomina tas-Sur Frank Zammit bħala Ambaxxatur ta’ Malta mhux residenti għall-Istat tal-Vatikan

Fid-9.33 a.m. il-Kumitat stieden lis-Sur Frank Zammit sabiex jidher quddiemu skont is-subartikolu 48B(4) tal-Att dwar l-Amministrazzjoni Pubblika, Kap. 497. 

Filwaqt li l-Membri tal-Kumitat irrimarkaw dwar l-għarfien u l-kuntatti tas-Sur Zammit fl-ambitu tal-Vatikan, ġew diskussi wkoll l-attivitajiet relatati mad-diplomazija kulturali li kienu organizzati minn Malta fl-Istat tal-Vatikan jew bl-għajnuna tal-Istat tal-Vatikan f’dawn l-aħħar erba’ snin, l-opportunitajiet ta’ taqrib li jista’ jkun hemm bejn Malta u l-Istat tal-Vatikan u l-prijoritajiet tas-Sur Zammit jekk jiġi maħtur f’din il-kariga. 

Il-President tal-Kumitat ivverbalizza li l-persuna nominata kienet qed tippreżenta lill-Kumitat id-dokument hawn taħt indikat:

Dok. 6		Ċertifikat tal-Kondotta tas-Sur Frank Zammit datat 18 ta’ Lulju 2018.

Fid-9.42 a.m. il-President tal-Kumitat irringrazzja lis-Sur Zammit u talbu jirtira mill-Kamra tal-Kumitat. Wara diskussjoni, il-Kumitat qabel unanimament li għandu jagħti parir favur il-ħatra tas-Sur Frank Zammit bħala Ambaxxatur ta’ Malta mhux residenti għall-Istat tal-Vatikan skont kif provdut fis-subartikolu 48B(5) u fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 497 u li skont l-istess provvediment,  flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru kkonċernat.


Nomina tas-Sur Carmelo Saliba bħala Ambaxxatur ta’ Malta għal-Libja

Fid-9.45 a.m. il-Kumitat stieden lis-Sur Carmelo Saliba sabiex jidher quddiemu skont is-subartikolu 48B(4) tal-Att dwar l-Amministrazzjoni Pubblika, Kap. 497. 

Il-President tal-Kumitat ivverbalizza li l-persuna nominata kienet qed tippreżenta lill-Kumitat id-dokument hawn taħt indikat:

Dok. 7		Ċertifikat tal-Kondotta tas-Sur Carmelo Saliba datat 18 ta’ Lulju 2018.

Id-diskussjoni bejn il-Membri tal-Kumitat u s-Sur Saliba ffukat fuq l-impatt li l-għeluq tal-Ambaxxata ta’ Malta fi Tripli fl-2014 ħalla fuq is-sentiment Libjan dwar Malta, il-fatt li l-binja tal-Ambaxxata tirrikjedi ħafna xogħol strutturali, kif ukoll li jridu jintgħażlu l-ħaddiema tal-Ambaxxata. Waqt id-diskussjoni saret enfasi fuq il-ħtieġa ta’ relazzjonijiet tajbin bejn Malta u l-pajjiżi ġirien tagħha, is-sigurtà fil-Libja, l-elezzjoni ġenerali fil-Libja li hija ppjanata għall-10 ta’ Diċembru 2018, u l-possibilità li filwaqt li l-kummerċ Malti li kien jopera fil-Libja jerġa’ jibda jopera, jinħolqu opportunitajiet kummerċjali ġodda.

Fl-10.08 a.m. il-President tal-Kumitat irringrazzja lis-Sur Saliba u talbu jirtira mill-Kamra tal-Kumitat.

Wara d-diskussjoni, il-Kumitat qabel unanimament li għandu jagħti parir favur il-ħatra tas-Sur Carmelo Saliba bħala Ambaxxatur ta’ Malta għal-Libja skont kif provdut fis-subartikolu 48B(5) u fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 497 u li skont l-istess provvediment,  flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru kkonċernat.


Nomina tas-Sur Frank Galea bħala Ambaxxatur ta’ Malta mhux residenti għall-Arġentina u ċ-Ċilì

Fl-10.11 a.m. il-Kumitat stieden lis-Sur Frank Galea sabiex jidher quddiemu skont is-subartikolu 48B(4) tal-Att dwar l-Amministrazzjoni Pubblika, Kap. 497. 

Saret diskussjoni li matulha ssemmew l-esperjenza diplomatika preċedenti li għandu s-Sur Galea, iż-żjara Statali tal-President ta’ Malta l-E.T. Marie Louise Coleiro Preca fiċ-Ċilì, u l-possibilità li fil-ġejjieni Malta jkollha Ambaxxata fl-Arġentina jew fiċ-Ċilì.

Fl-10.15 a.m. il-President tal-Kumitat irringrazzja lis-Sur Galea u talbu jirtira mill-Kamra tal-Kumitat.

Wara diskussjoni, il-Kumitat qabel unanimament li għandu jagħti parir favur il-ħatra tas-Sur Frank Galea bħala Ambaxxatur ta’ Malta mhux residenti għall-Arġentina u ċ-Ċilì skont kif provdut fis-subartikolu 48B(5) u fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 497 u li skont l-istess provvediment, flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru kkonċernat.


Nomina ta’ Dr Michael Buhagiar bħala Ambaxxatur ta’ Malta mhux residenti għall-Panama u l-Kolombja

Fl-10.16 a.m. il-Kumitat stieden lil Dr Michael Buhagiar sabiex jidher quddiemu skont is-subartikolu 48B(4) tal-Att dwar l-Amministrazzjoni Pubblika, Kap. 497. 

Matul id-diskussjoni, fil-Kumitat issemmew il-kontroversji li kienu nqalgħu dwar is-settur finanzjarju fil-Panama f’dawn l-aħħar snin u enfasizzaw fuq il-ħtieġa li jkun segwit ix-xogħol li jkun għaddej f’dan il-qasam.

Fl-10.19 a.m. il-President tal-Kumitat irringrazzja lil Dr Buhagiar u talbu jirtira mill-Kamra tal-Kumitat.

L-Onor. Carmelo Mifsud Bonnici qal li filwaqt li l-Oppożizzjoni ma kinitx ser tivvota kontra din in-nomina, kienet tippreferi kieku l-persuna nominata bħala Ambaxxatur ta’ Malta għall-Panama kienet persuna aktar intiża fil-qasam finanzjarju.

Il-Kumitat qabel unanimament li għandu jagħti parir favur il-ħatra ta’ Dr Michael Buhagiar bħala Ambaxxatur ta’ Malta mhux residenti għall-Panama u l-Kolombja skont kif provdut fis-subartikolu 48B(5) u fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 497 u li skont l-istess provvediment,  flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru kkonċernat.


AFFARIJIET OĦRA

[bookmark: _GoBack]Fuq punt imqajjem mill-Onor. Carmelo Mifsud Bonnici, il-Kumitat iddiskuta l-possibilità li titfassal lista ta’ domandi standard bħala parti mill-proċedura implimentata għall-finijiet ta’ subartikolu 48B(2) tal-Att dwar l-Amministrazzjoni Pubblika. Il-President tal-Kumitat issuġġerixxa li għandu jkun hemm il-possibilità li tali lista tinbidel skont il-bżonn tal-kariga kkonċernata. Huwa semma l-fatt li s-Segretarja tal-Kumitat kienet qed tagħmel riċerka dwar kodiċi ta’ prattika li jkun jista’ jiġi addottat mill-Kumitat u qal li s-suġġeriment tal-Onor. Mifsud Bonnici jista’ jkun rikonċiljat ma’ din ir-riċerka.

Fl-10.40 a.m. il‑Kumitat aġġorna għal data li kellha tiġi komunikata aktar ’il quddiem.

